愛食兮先生       謝金色2006/7/22
真久真久以前，有一個愛食兮先生，家長有請伊去食飯或者是送禮，道對in兜子仔特別好。這是一件公開的秘密，家長攏想講驚先生對家己兮子歹，因為子兮成績攏是掌握著伊兮手頭，復較無嘛愛想盡辦法請先生一擺！
但是，有一個叫阿同兮學生，厝裡四面壁看現現，根本無法度請先生食飯，知影家己兮家境，也毋敢對父母來講起，未曉兮功課若問先生，不但無加伊教，復壞面猖罵伊愛講話、戇。予同學兮欺負兮時，不但無替伊解危，顛倒復罵伊予同學看！
有一工，阿同復予先生罵了，放學返來，目眶紅紅紅，阿母道問伊講：「阿同汝兮目箍那會紅吱吱呢？」阿同應講：「無啦！是予風飛沙坱著啦！」但是老母毋相信，一再復加追問，則老實加老母講起，愛食老師兮事誌。
彼暝in老母將阿同佇學堂發生兮事誌，加阿同兮老父講，問看安呢是卜按怎者好？in老父想想兮加阿同講：「明也載汝請先生來咱兜，講阿爸卜請伊。」續加老母講：「明也載汝如此！如此！這般！這般！」in老母聽了真歡喜，照老父交代去做。
透早老母道菜市買一塊豬油，阿同照阿爸交代將先生請來厝，阿爸看著先生來真熱情兮招待，咸伊有講有有笑，灶腳內底兮阿母，開始起火煮飯，先用火將鼎炰予熱熱熱，抹一點仔豬油，復再倒一碗公兮水落chhi一下，然後將水煮予乾，一遍復一遍，外面有聽著灶腳嗤吵（chhi-chhah）叫兮聲音，認定有鮮臊（chhe°-chhau）通食，愛食兮先生心內暗暗歡喜想講：「嘻嘻！這頓穩食兮，這種煮法一定真妻操！」

時間一點鐘一點地過真緊，已經過晝仔，先生若是地趕緊想卜走，阿爸道會成好意，加講卜好啊復等一下仔，灶腳亦是嗤吵（chhi-chhah）叫兮聲音，到暗時半瞑仔，先生腹肚已經嘰嘰咕咕枵到擋未稠，只好先告辭。
隔轉工，庄仔內開始傳講：「先生去阿同in兜，位早起食到半瞑，毋知食啥好料？」看著伊兮人攏會加伊問，這位先生為著愛食，今仔日大落喟。事後者知事前錯，檢討家己真後悔，對即工起，愛食兮先生道毋捌復再予人請。
